
Skjølini úr Panama fóru sum eldur 
um allan heimin, eftir at nakrir 
fjølmiðlar næst síðsta sunnukvøld 
kundu avdúka milliónir av skjølum 
úr Panama, sum vístu, at nógvir 
kendir persónar hava stovnað sær 
skuffufeløg í ymsum suspektum 
londum.

Sum so er tað ikki ólóglit, at for­
sætisráðharrin í Íslandi hevur átt 
eitt slíkt skuffufelag – og at hann 
seldi konuni tað fyri eina fimm­
krónu, tá hann tók við landsins 
leiðslu í Íslandi.

Tað er heldur ikki ólógligt, at Dav­
id Cameron, brestkur forsætisráð­
harri arvar slík partabrøv frá pápa 
sínum. 

Ella at mætir fótbóltsleikarar eiga 

slík skuffufelag – ella fyri tað suð­
uramerikanskir narkobarónar ella 
Vlademir Putin, forseti Russlands 
og Xi Jinping, forseti í Kina.

Tað er kanska heldur ikki ólóg­
ligt, at mætir bankar um okkara 
leiðir hjálpa hesum krámarum at 
finna sær hesi skjól. Ella at mætar 
advokatskrivstovur ganga hesum 
fólkum til handar.

Men tað er ótrúligt, óetiskt og 
óvirðiligt, at fremsta endamálið hjá 
slíkum fólkum skal vera at stinga so 
nógvar pengar sum gjørligt til síðis 
fyri at sleppa frá at gjalda skatt.

Hvussu ber tað til, at ríkari fólk 
eru, tess minni er hugurin at gjalda 
skatt? Hví eru tað tey lág- og mið­
alløntu, sum við plikt og bót altíð 

skulu gjalda keisaranum sítt, meðan 
tey vælbjargaðu altíð skulu finna 
sær sníkihol fyri at sleppa undan?

Tí er tað sera gott fyri fólkaræðið, 
at fólkið í Íslandi reistist og kravdi 
forsætisráðharran frá. Ein slíkur 
maður, sum so er so frekur og so 
ómansligur, eigur ikki at sleppa at 
stýra einum landi – og so slett ikki 
ein landi við fólkaræði.

At russiska fólkið finnur seg í 
mátanum, sum keisarahugaði Putin 
stýrir landinum uppá, man bera boð 
um, at nýggja fólkaræðið Russlandi 
er ikki komið úr vøgguni enn.

Eyðvitað munnu dagarnir hjá 
kinesisku einaræðisharrunum 
einaferð verða taldir, tí einferð fær 
fólkið nokk. Trupulleikin er bara, 

at orsøkin til, at tað ber til at hava 
kommunistiskt einaræði í Kina hev­
ur somu orsøkir, sum at tað ber til 
at hava skattaskjól í ymsum sus­
pektum londum. Tað eru fólk, sum 
hava makt og sum hava pengar. 

Tað er fólk í londum kring okkara 
leiðir, sum halda kommunistisk 
einaræðinum í Kina til valdið. Tað 
gera Føroyar fyri so vítt eisini, tí vit 
handla við Kina sum um tað vóru 
penastu fólk í verðini, hóast tey 
bæði drepa og pína og snýta og stjala 
fyri at halda seg til valdið.

Tað er tann gamla søgan um, at 
tað eru pengarnir, sum fólkið flyta – 
og at tann, sum hevur pening, hann 
hevur vald. Og tann sum hevur vald 
og pening, hann tímir ikki at rinda 
skatt til samfelagið.

Tann sum hevur pening og 
vald tímir ikki at gjalda skatt

Fáa ilt av at gjalda skatt

Mikudagsblaðið verður borið ókeypis til hvørt húsarhald í Føroyum!

Lions Club Tórshavn hevur 
heiðrað havnarmannin, Jør­
leif Kúrberg, sum ársins 
borgara 2016, fyri at hann 
trúliga greiðir bæði føroy­
ingum og fremmandafólki 
frá um Havnina, umframt 
at hann hevur tikið stig til 
at fáa skelti sett á hús úti á 
Reyni.

Tað var í sambandi við 
regluliga fundin í Lions Club 
Tórshavn hóskvøldið, at 74 
ára gamli havnarmaðurin, 
Jørleif Kúrberg, fekk heið­
urin sum ársins borgari. Har 

fekk hann eitt heiðursskjal, 
ið greiðir frá, hví hesin 
heiður er fallin honum í lut, 
umframt peningagávu upp á 
5.000 krónur.

– Á sín heilt sjáldsama 
lætta hátt og altíð við sínum 
serliga humori uppií, hevur 
hann leingi greitt bæði før­
oyingum og fremmandafólki 
frá um Havnina og serliga frá 
tí elsta partinum úti á Reyni, 
verður grundgivið í inn­
rammaða heiðursskjalinum, 
Jørleif fekk hóskvøldið.

– Hann hevur gjørt tað so 

livandi, at tú sært hendingar­
nar og persónarnar fyri tær, 
sum stóðu teir har ljósliv­
andi. Somuleiðis hevur hann 
skipað fyri tí, at navnaskelti 
er sett á øll hús í gamla býar­
partinum.

Nevndin í Lions Club 
Tórshavn, ið hevur gjørt av 
at heiðra Jørleif Kúrberg, 
sigur heiðurin verða latnan 
“fyri at takka honum fyri tað, 
ið hann hevur gjørt til tess 
at kunna um elsta partin av 
høvuðsstað okkara.”

Jørleif Kúrberg ársins borgari

Næmingar í Studentaskúla­
num í Hoydølum vilja ikki 
hava sitandi á sær, at teir 
hava keypt horur á námsferð 
í Amsterdam.

Tað var Kringvarpið, sum 
sunnudagin bar tíðindi á 
heimasíðuni undir yvirskrift­
ini »Hassj og horur í Amster­
dam«, har víst var til námsferð 
hjá næmingum úr Studenta­
skúlanum í Hoydølum og 
Handilsskúlanum – og har 
ein næmingur greiddi frá, at 
fleiri næmingar høvdu keypt 
sær horur.

Eftir øllum at døma er 
greinin tikin burtur av aftur 
síðuni hjá Røddini. Leinkja 
var av heimasíðuni hjá Kring­
varpinum til Røddina, men 
tann leinkjan riggaði ikki, so 
greinin kundi ikki lesast. 

Her á síðu 2 sóu vit tað 
skemtiliga í, at landsins 
fremsti mentanarberi, Kring­
varp Føroya, ber slík tíðindi, 
hóast tey stóðu líkasum í 
hálvum  gekki.

Men tað er fallið næming­

um í Hoydølum fyri brósti.
– Vit finna okkum ikki í, 

at Sosialurin leggur okkum 
undir at hava keypt horur. 
Eg var sjálvur við túrinum, 
og eg veit, at tað ikki vóru 
næmingar úr Hoydølum, sum 
keyptu horur, sigur ein næm­
ingur, sum er limur í næming­
arráðnum í Hoydølum, men 
sum vil vera ónevndur.

Tað var nú ikki ætlanin 
einvíst at taka næmingar úr 
Hoydølum burturúr. Tí vit 
vita sjálvandi ikki, um tað 
vóru studentaskúlanæming­
ar ella handilsskúlanæming­
ar, sum keyptu horur – so um­
berið okkum tað!

Eitt er, at næmingarnir 
skulu vanda sær um orðini. 
Tað skulu tey, sum skriva 
heimasíðuna hjá Røddini eis­
ini – og filtrið hjá Kringvarpið 
Føroya eigur at rigga betur, 
enn tað gjørdi handan dagin, 
tá greinin varð tikin av aftur 
síðuni.

Eingin úr Hoydølum 
keypti horu

Dánjal Joensen, ið saman við Hera Joensen og Heina Olsen mannar nevndina, ið velur Ársins 
Borgara vegna Lions Club Tórshavn, handaði Jørleifi Kúrberg heiðurin á fundi hóskvøldið


